
ሰላም ለዝክረ ስምከ ምስለ ስመ ልዑል ዘተሳተፈ፤  
ወልደ ያሬድ ሄኖክ በከመ ጸሐፈ፤  
ሶበ እጼውዕ ስመከ ከሢትየ አፈ፤  
ረዳኤ ምንዱባን ሚካኤል በከመ ታለምድ ዘልፈ፤  
ለረዲኦትየ ነዓ ሰፊሐከ ክንፈ። 

መልክአ ቅዱስ ሚካኤል 



ሰላም ለስእርተ ርእስከ ዘኢይጤየቅ ግዕዛ፤  
ሚካኤል ሳውዕ አጽንሐሔ ሠናይ ፄና መዓዛ፤ 
በፂሐከ ግብተ ለነፍስየ አመ ትካዛ፤  
ለልበ ዚአየ በትንባሌከ ናዝዛ፤  
እንበለ ጊዜ በላህ ኢይርሳእ ወሬዛ። 

መልክአ ቅዱስ ሚካኤል 



ሰላም ለርእስከ ዘይትገለበብ መብረቀ፤ 
ሚካኤል ዘኮንከ ዲበ ሐራ ሰማይ ሊቀ፤  
ኪያከ ረሰይኩ እምነ ትንታኔ ሰዋቀ፤  
ከመ ታርኢ በላዕሌየ አድኅኖተከ ጥዩቀ፤  
ቅሩበ የማንየ ሀሉ ወኢትቁም ርኁቀ። 

መልክአ ቅዱስ ሚካኤል 



ሰላም ለገጽከ እምነፋስ ወነድ ዘተሥዕለ፤  
ምስለ ማይ ወመሬት ዘኢተሐወለ፤  
ሚካኤል ኀቤከ ሶበ አወትር ስኢለ፤  
ከመ ይትከደኑ አዕዋመ ሊባኖስ ቆጽለ፤  
ተረፈ ሕይወትየ ክድን ወአሠርጕ ሣህለ። 

መልክአ ቅዱስ ሚካኤል 



ሰላም ለቀራንብቲከ ዘነበስባሶን ይዋሄ፤  
ሚካኤል መልአኩ ለእግዚአብሔር ኤሎሄ፤  
ዘትትፌኖ ወትረ ለረዲአ ምንዱብ ውስተ ኲለሄ፤ 
ተዛዋዕኩ ምስለ ልብየ ዘልማድከ ርኅራኄ፤ 
ወበእንተዝ እሴፎ ኪያከ ባላሔ። 

መልክአ ቅዱስ ሚካኤል 



ሰላም ለአዕይንቲከ እለ ኀበ ልዑል ያንቃዐድዋ። 
ለውሉደ ሰብእ ሣህለ እንዘ ይሴፈዋ፤  
ሚካኤል ቀዋሚ ለደቂቀ ጼዋ፤  
ለምክረ ጸርየ በትንባሌከ ዕልዋ፤  
ምዕቅብና ነፍስየ ወሥጋየ ወሀብኩከ ነዋ። 

መልክአ ቅዱስ ሚካኤል 



ሰላም ለአእዛኒከ እለ ያፀምዓ ንባበ፤  
ወጸሎተ ኵሉ ዘተመንደበ፤  
ሚካኤል አቅልል እምላዕሌየ ዕፀበ፤  
ከመ ትምዐደኒ ወትምሀረኒ ጥበበ፤  
ረስየኒ ወልደ ረሰይኩከ አበ። 

መልክአ ቅዱስ ሚካኤል 



ሰላም ለመላትሒከ አንተ በዲቤሆን ወረደ፤  
ዕፍረተ ሱራኄ ዘይበርቅ ፈድፋደ፤  
ሚካኤል ኢታንትግ ዘኂሩትከ ልማደ፤  
በጊዜ ምንዳቤየ ኀበ ሀሎኩ እንዘ አመለትሕ እደ፤ 
ለረዲኦትየ ነዓ ከዊነከ ነግደ። 

መልክአ ቅዱስ ሚካኤል 



ሰላም ለአእናፊከ መዓዛ አርያም እለ ተመልዑ፤ 
ሱራፌል ምስሌከ አመ ይሠውዑ፤  
ሚካኤል አንተ ለያዕቆብ ኖላዌ ዘርዑ፤  
በሎሙ ለአብያጺከ ለሐውፆ አርክየ ንዑ፤  
እስመ በ፩ ፍቁር ይሰሐብ ካልዑ። 

መልክአ ቅዱስ ሚካኤል 



ሰላም ለከናፍሪከ እለ ኢያፀርዓ ወኢያረማ፤  
ቃለ ቅዳሴሁ ለንጉሠ ራማ፤  
ማኅሌታይ ሚካኤል መዓርዒረ ዜማ፤  
ዝክረ ውዳሴከ ይኩነኒ ቃማ፤  
እስመ ከመ መዓር ፍቅርከ ለአፉየ ጥዕማ። 

መልክአ ቅዱስ ሚካኤል 



ሰላም ለአፉከ በአለብዎ ዘመሐረ፤  
ፍካሬ አናብስት ሥውረ፤  
ሚካኤል ዘትሠውዕ ጽንሐሐ ማኅሌት ወትረ፤  
አርዌ አመንስዎ ከመ ኢያፍዕመኒ ፃዕረ፤  
በዲበ አፉየ ረሲ ዕቅበከ ንቡረ። 

መልክአ ቅዱስ ሚካኤል 



ሰላም ዕብል ለአስናኒከ ዘመንፈስ፤  
ዘኢይረክቦን ጥረስ፤  
ሚካኤል ረዳኢ ለእለ ውስተ ባሕር ወየብስ፤  
እስመ ረሰየከ ካህነ ምሥዋው ለክርስቶስ፤ 
መፍትው ሊተ ትተንብል ቀሲስ። 

መልክአ ቅዱስ ሚካኤል 



ሰላም ለልሳንክ በነቢበ ጽርፈት ዘኢተሀበለ፤  
በእንተ ሥጋሁ ለሙሴ አመ ምስለ ሰይጣን ተበሀለ፤ 
ሚካኤል ክብርከ እምክብረ መላእክት ተልዕለ። 
ቀዊምየ ቅድመ ሥዕልከ ሶበ አወትር ስኢለ፤  
በብሂለ ኦሆ ፍጡነ አስምዐኒ ቃለ። 

መልክአ ቅዱስ ሚካኤል 



ሰላም ለቃልከ ዘተለዓለ ድምፁ፤  
ለቤተ ስብሐት ምርፋቀ አንቀጹ፤  
ሚካኤል ኀቤኪ ሶበ እጼውዕ በጊዜ ራሕፁ፤  
ከመ ዘይረድኦ ቢጽ ለቢጹ፤  
ተራድኦ ቍልዔከ አፍጥን ምሕረተ ኢትእፁ። 

መልክአ ቅዱስ ሚካኤል 



ሰላም ለእስትንፋስከ ቁሱላነ ለፍስ ለአጥዕዮ፤ 
ዘይነፍሕ ፄና አንህዮ፤  
ሚካኤል ነዓ ኲናተከ በተረስዮ፤  
ለገቢር ከመ ቀዳሚ ለአርዌ ዓመፃ ደርብዮ፤  
እስመ ኢኀደገ እንከ ዘትካት እከዮ። 

መልክአ ቅዱስ ሚካኤል 



ሰላም ለጕርዔከ ንቃመ ቅዳሴ ዘረዓመ፤  
እስከ ይመልዕ አርያመ፤  
ሚካኤል ዘኮንከ ለደቂቀ ጼዋ ቃውመ፤  
ጊዜ ሰአልኩከ ሀበኒ ሰላመ፤  
ወኢትብለኒ ግባእ አኀብከ ጌሠመ። 

መልክአ ቅዱስ ሚካኤል 



ሰላም ለክሣድከ ዘአነቀ ቃማ ሥን፤  
ዘንኩር ግብረቱ እምዕንቈ ብርሃን፤  
ሚካኤል ጸሐፊ ኩፋሌ አዝማን፤  
ተነሐይ ኃጣውእየ በትንባሌከ ቍርባን፤  
እስመ አበሳ ሕዝብ ሥሩዕ ይትነሐይ ካህን። 

መልክአ ቅዱስ ሚካኤል 



ሰላም ለመትከፍትከ ዘረሰየ ክዳኖ፤  
ኤጴሞሰ ዋካ ፤ አራዘ ተክህኖ፤  
ሚካኤል ፍንው ለረድኤት ወለአድኅኖ፤  
ከመ ሐረሳዊ ዘይቀኒ ተያፊኖ፤  
መታክፈ ፀርየ ቅኒ ወቅፃእ ዘባኖ። 

መልክአ ቅዱስ ሚካኤል 



ሰላም ዕብል ለአክናፊከ ዘነበልባል፤  
እለ ስፉሓት ለሣህል፤  
ሚካኤል ልዑል፤ ወመልአከ ኃይል፤  
ኃይለ ረዲድኤትከ እምላዕሌየ ኢታብጥል፤  
እስመ እመ ኢረዳዕከኒ ፀር እንቋዕ ይብል። 
 

መልክአ ቅዱስ ሚካኤል 



ሰላም ለአክናፊከ እለ በሰማያት ያንበለብሉ፤  
ከመ ሠርቀ ፀሐይ ሥነ ፀዳሉ፤  
ኦ መልእክ ጊዜ ተፈኖከ ዘእምላዕሉ፤  
ይትፌሥሑ በምጽአትከ እለ ውስተ ሲኦል ኵሉ፤ 
መጻእከኑ መጻእከኑ መጻእከኑ ሚካኤል ይብሉ። 

መልክአ ቅዱስ ሚካኤል 



ሰላም ዕብል ለአክናፊከ ስፉሓት፤  
ምስካቤ ኵሉ ፍጥረት፤  
ሚካኤል ክቡር ሊቀ ካህናት፤  
አድኅነነ እምዕለት እኪት፤  
ወባልሐነ እምኵሉ መንሱት። 

መልክአ ቅዱስ ሚካኤል 



ሰላም ለዘባንከ ዘይትሞጣሕ ቃሰ፤  
ሞጣሕተ ሱሩሔ ለንጳሰ፤  
ሚካኤል ኢታስትት እኤምኀከ ፅኑሰ፤  
አኮ አኮ ሥርናየ ማዕረር ሓዲሰ፤  
ፍሬ ከናፍርየ አላ እሁበከ ሐፍሰ። 

መልክአ ቅዱስ ሚካኤል 



ሰላም ለእንግድዐከ አባግዐ ልዑል ዘፆረ፤  
ኅበ አልቡ ፆመ ወሣዕረ፤  
ሚካኤል ዘትቀውም ቅድመ ገጸ አምላክ ወትረ፤ 
ኪያከ በትንባሌከ ኢትርሳእ ዘኪረ፤  
እስመ ኢመፍትው ፍቁር ይርሳእ ፍቁረ። 

መልክአ ቅዱስ ሚካኤል 



ሰላም ለሕፅንከ እንተ በዲቤሁ ሕቁፍ፤  
ጸሎተ ቅዱሳን ውኩፍ፤  
ሚካኤል ክቡር መስፍነ ትጉሃን አእላፍ፤  
ለረዲኦትየ ከመ ዘይሰርር ዖፍ፤  
እንዘ ትሰርር ነዓ በክልኤ አክናፍ። 

መልክአ ቅዱስ ሚካኤል 



ሰላም ለአእዳዊኪ እለ ይትመረጐዛ በትረ ወርቅ፤  
ዘቦ ላዕሌሁ ማዕተበ መስቀል ዘመብረቅ፤  
ሚካኤል የዋህ ዘገዳመ ራማ ማዕነቅ፤  
ነግሃ ነግህ ዘበበህቅ ከመ ይልሕቁ ደቂቅ፤  
ትልሐቅ በላዕሌየ ዘዚአከ ጽድቅ። 

መልክአ ቅዱስ ሚካኤል 



ሰላም ለመዝራዕትከ ዘትሠውቅ በረድኤታ፤  
ትንታኔ ዕቤራት ወዕጓለ ማውታ፤  
ሚካኤል ብዕልየ ለሀገረ ሰማይ ቤተ ኒቆታ፤  
ጊዜ ሰአልኩከ ጸግወኒ ፍታ፤  
እስመ ኢየአምር አንሰ ዘትወልድ ሳኒታ። 

መልክአ ቅዱስ ሚካኤል 



ሰላም ለኵርናዕከ መሌሊተ እዴከ ዝኩ፤  
ሚካኤል ክቡር ለእግዚአብሔር መልአኩ፤  
ነፍስየ ወሥጋየ አመ እመንሱት ተሓውኩ፤ 
ከመ ዘይረድኦ አርክ ለአርኩ፤  
ትርድአኒ ሊተ ኀቤከ አስመኩ። 

መልክአ ቅዱስ ሚካኤል 



ሰላም ለእመትከ ዘይሜጥን ተራድኦ፤  
አኮ ሰንዱነ ወአልባሰ ረፍኦ፤  
ሚካኤል ኀቤከ አወዩ በአስተብቍዖ፤  
ከመ ታድኅነኒ ሥመር እግዚኦ፤  
እስመ ኵሉ ይተግህ ከመ ያድኅን ሰብኦ። 

መልክአ ቅዱስ ሚካኤል 



ሰላም ለእራኅከ ስመ መሐላ ዘፀበጠ፤  
ዖፈ ነበልባል ፅዕድወ እሰምየከ መንጢጠ፤  
ሚካኤል ቅብዐኒ ዕፍረተ መዓዛ ፅዑጠ፤  
ብዙኃን እለ የኀሥሡ ለአስተጋብዖ ሥሉጠ፤  
አንሰ አኀሥሥ ፍተከ ኅዳጠ። 

መልክአ ቅዱስ ሚካኤል 



ሰላም ለአጻብኢከ መጽሐፈ እለ ለክዑ፤  
ዕጒለ አባግዕ እምኖሎት በጊዜ ተመልዑ፤  
ሚካኤል አንተ ለንጉሠ ነገሥት ካህነ ምሥዋዑ። 
አሣዕነ መድኀኒት ለእገርየ አጸብዒከ ይቅፅዑ፤  
ከመ በፍናውየ የሐዝ ለሰላም ቅብዑ። 

መልክአ ቅዱስ ሚካኤል 



ሰላም ለአጽፋረ እዴከ አርዕስተ ኣጻብእ እለ ይኬልላ። 
ከመ ዘፍሕቆ ወርቀ ቀጸላ፤  
ሚካኤል ረዳኢ እመራደ ቋዓት ረዳኤ ዳቤላ፤ 
ታስብቍዐከ እደ ኅሊናሃ ኣልዒላ፤  
መልአከ ረዲኦትከ አነ ለነፍስየ በላ። 

መልክአ ቅዱስ ሚካኤል 



ሰላም እብል ለዘዚአከ ገቦ፤  
ክንፈ ነበልባል ዘይገለብቦ፤  
ሚካኤል ክብርከ ዕፁብ ለተናብቦ፤  
ታሕተ ጽላሎትከ እፈቱ ተዐቅቦ፤  
እምነቅዐ ቅዳሴከ እርወይ ወእሰቀይ ህቦ። 

መልክአ ቅዱስ ሚካኤል 



ሰላም ለከርሥከ ምዕላደ መንፈስ ርቱዕ፤  
ከመ ምዕቃለ ማይ ምሉዕ፤  
ቀዊመከ አንተ በምስዋዐ ሰማይ ሳብዕ፤  
ታስተሥሪ ኃጣውእየ በትንባሌከ ባቍዕ፤  
አስተበቍዐከ ሚካኤል ሳውዕ። 

መልክአ ቅዱስ ሚካኤል 



ሰላም ለልብከ መዝገበ ርኅራኄ ወየዋሃት፤  
ኅሩመ በቀል ወቅንዓት፤  
ሚካኤል ሥዩም በዲበ ኃይላት፤  
ለደቂቀ ያዕቆብ ዘአኅለፍኮሙ በማእከለ ባሕር  
ግርምት፤  
አኅልፈኒ ሊተ እምኅቡእ መሥገርት። 

መልክአ ቅዱስ ሚካኤል 



ሰላም ለኵልያቲከ እግዚአብሔር ዘተከሎ፤  
ውሳጤ ገበዋት አማዕኪሎ፤  
ሚካኤል ኃይልከ ኃይለ ሰብእ ኢይትማሰሎ፤ 
ዝርዎሙ ለአጽራርየ እለ ይብሉኒ ንቅትሎ፤  
ፈኒወከ ላዕሊሆሙ ቆባረ ወአውሎ። 

መልክአ ቅዱስ ሚካኤል 



ሰላም ለሕሊናከ ዘኢይሔሊ ኀጕለ፤  
እንበለ ዳእሙ ምሕረተ ወሣህለ፤  
ሚካኤል ንሣእ ወልታከ ፅዱለ፤  
ወምላሕ ዲበ መስቴማ ሰይፈከ ስሁለ፤  
ከመ ተፃባእከ ቅድመ ኢትርሳእ በቀለ። 

መልክአ ቅዱስ ሚካኤል 



ሰላም ለአማዑቲከ ዘበቶን ከራሜ፤  
ምዑዝ ከመ አበሜ፤  
ሚካኤል ሣህልከ ይርከበኒ ጊዜ ሱላሜ፤  
ኀይለ ነፋሳት ከመ ይዘርዎ ለጊሜ፤  
ምክረ ጸላዕትየ ዘርዝር ወኢትህብ እድሜ። 

መልክአ ቅዱስ ሚካኤል 



ሰላም ለንዋየ ውስጥከ እንተ ከርሥከ አራዙ። 
ሚካኤል ክቡር ለእግዚአብሔር መልአከ ትእዛዙ፤ 
ኪያከ ገብርከ እሞተ ኃጢአት ቤዙ፤  
መኑ ዘተአመነከ እንዘ ኢንፉቅ ግዕዙ፤  
በቀቢጸ ተስፋ ሠናይ ዘሖረ ትኩዙ። 

መልክአ ቅዱስ ሚካኤል 



ሰላም ለሕንብርትከ ሕንብርተ መንፈስ ረቂቅ፤ 
ዘቱሣሔሁ መብረቅ፤  
ነግሀ ነግህ አንተ በአዝንሞ መና ምውቅ፤  
በገዳም ዘሴሰይኮሙ ለነገደ ኅሬ ደቂቅ፤  
ሴስየኒ ሚካኤል ሕገከ ዘጽድቅ። 

መልክአ ቅዱስ ሚካኤል 



ሰላም ለሐቌከ ኤፉደ ሱራሔ ዘአጠቀ፤  
እንተ ይመልዕ መብረቀ፤  
ሚካኤል ዘኮንከ እምነ መዓት ርኁቀ፤  
ሥነ ላህይከ አርእየኒ ሕቀ፤  
ለቍረተ ነፍስየ አጥዒ እምላህብከ ሞቀ። 

መልክአ ቅዱስ ሚካኤል 



ሰላም ለአቍያጺከ እለ ይመስላ አዕማደ፤  
ዲበ መንበረ ወርቅ ኬንያ ዘአስተዋደደ፤  
ሚካኤል ዘጼሕከ በማዕከለ ባሕር ሞገደ፤  
ከመ ታቅልል እምላዕሌየ ፆረ ኃጢአት ክቡደ። 
ርኁቀ መዓት ነዓ ሰፊሐከ እደ። 

መልክአ ቅዱስ ሚካኤል 



ሰላም ለአብራኪከ በሰጊድ እለ ይገንያ፤  
ኃጣውአ ሰብእ ከመ ያስተሥርያ፤  
ሚካኤል መልአኩ ለእግዚአብሔር ኬንያ፤ 
ዘተኖለውኮሙ ለደቂቀ ራኄል ወልያ፤  
ተኖልወኒ እምፀርየ ኢይኩን ኅብልያ። 

መልክአ ቅዱስ ሚካኤል 



ሰላም ለአእጋሪከ በክነፈ ነፋስ እለ ይረውፃ፤  
አብያተ ግፉዓን ከመ የሐውፃ፤  
ሚካኤል የዋህ ወኅሩም እምነ ዓመፃ፤  
ተኖለው አእጋርየ ለፍኖተ ስሕተት እምዳሕፃ። 
መንገለ ፍና ጽድቅ ምርሐኒ ከመ እብላዕ ሠርፃ። 

መልክአ ቅዱስ ሚካኤል 



ሰላም ዕብል ለሰኳንዊከ ክልኤቲ።፤  
ዘኢድኅፃ በፍኖት መስሐቲ፤  
ሚካኤል ሥሉጥ ለረድኤተ ኵሉ መዋቲ፤  
አንብረኒ ታሕተ ጽላሎታ ለሠናይቲከ እንታክቲ፤ 
ተረፈ ሕይወትየ እክድን ወእሰለጥ ባቲ። 

መልክአ ቅዱስ ሚካኤል 



ሰላም ለመከየድከ ዘረሰየ አሣዕኖ፤  
ለእሳተ ሕይወት ርስኖ፤  
ሐዳፌ ነፍሳት ሚካኤል ለሞገደ አዝማን ዘታዝኀኖ፤ 
ለዘሰአለከ በተአምኖ ተአንገድ መካኖ፤  
ለሰሚዐ አዳም ቃልከ ከመ ትክሥት እዝኖ። 

መልክአ ቅዱስ ሚካኤል 



ሰላም ለአጻብዒከ እለ ግቡራት እምፍሕም፤  
ሚካኤል ርሱይ ኀይለ አርያም፤  
አስመኩ አንሰ በትንባሌከ እምቅድም፤  
ከመ እድኀን እመናስው በረድኤትከ ቃውም፤  
እስመ በጽኑዕ ኀይልከ ይድኅን ድኩም። 

መልክአ ቅዱስ ሚካኤል 



ሰላም ለአጽፋረ እግርከ ፍናዋተ ረድኤት በተኃልፎ፤ 
ዘኢተዳደቆን እብነ አዕቅፎ፤  
ሚካኤል ቀዳሲ ትሥልስተ አካላት በኢያዕርፎ፤  
ኢትኅድገኒ በዓለም እስመ ኪያከ እሴፎ፤  
አልቦ እምሰብእ ዘየኀድግ ሱታፎ። 

መልክአ ቅዱስ ሚካኤል 



ሰላም ለቆምከ ዘአሕመልመለ ከመ ዘግባ፤  
ለጽርሃ አርያም ዐውደ መርሕባ፤  
ሚካኤል የዋህ ለገነተ ሰማይ ርግባ፤  
ከመ ይሰውራኒ ለመርቄ ኃጢአት እምላህባ። 
አክናፊከ ክልኤ ዲቤየ ይርብባ። 

መልክአ ቅዱስ ሚካኤል 



ሰላም ዕብል ለመልክአቲከ ኵሎን፤ 
በበአስማቲሆን፤  
ሚካኤል ሥርግው በልብሰ ብርሃን፤  
ሠናይ ተአርኮትከ በኵሉ አዝማን፤  
ሠራዬ ኃጢአት አርከ ነፍስ ምእመን። 

መልክአ ቅዱስ ሚካኤል 



ሰላም ዕብል ለመልክእከ በአምሆ፤  
በሰጊድ ወበከልሖ፤  
ሚካኤል የዋህ ዘልማድከ ተራኅርኆ፤  
ሰይፈከ ይርአይ ተመሊሖ ይጕየይ ፈሪሖ፤  
ከመ ኢያደንግፀኒ ፀር በፍኖት ጸኒሖ። 

መልክአ ቅዱስ ሚካኤል 



ሰላም ለመልክእከ ዘኢይጤየቅ ለዓይንነ፤  
ኆኀያቲሁ ርብዐ በከመ ርኢነ፤  
ሚካኤል የዋህ እኅወ ማርያም እምነ፤  
ዘርግብ አክናፊከ ክድነነ። 
እሞት ውስተ ሕይወት ምርሐነ። 

መልክአ ቅዱስ ሚካኤል 



አምኃ ሰላም አቅረብኩ ለመልክእከ ኵሉ፤  
ለለ፩ዱ ፩ዱ ዘበበክፍሉ፤  
ሚካኤል ክቡር ወልዑል መልአከ ኃይሉ፤  
ተወኪፈከ አምኃየ እምኑኀ ሰማያት ዘላዕሉ፤  
ዕሴተ ጸሎትየ ፈኑ ወአስብየ ድሉ። 

መልክአ ቅዱስ ሚካኤል 



ኦ ሚካኤል ኦ ሚካኤል ኦ መተንብል። 
ካህነ አርያም ትሰመይ ቢጸ ሱራፌል። 
ዘእምርኡሳን ርኡስ ወዘእምልዑላን ልዑል፤  
ጊዜ ጸዋዕኩከ ቅረበኒ በምሕረት ወሣህል። 

መልክአ ቅዱስ ሚካኤል 



ሰላም ለከ ሚካኤል መልአከ አድኅኖ፤  
ሰላም ለከ ለነዳይ ዘትትኤየኖ፤  
ሰላም ለከ ለረዲአ ምንዱብ ዘትትፌኖ፤  
ሰላም ለከ ለዘሰአለክ በተአምኖ፤  
ሰላም ለከ ክነፊከ ዘትከድኖ።  
ሰላም ለከ ዘትሰውቅ ኅዙነ እምተንትኖ፤  
ቅድመ እግዚእከ ስግድ በአድንኖ፤  
ሰአሎ ከመ ይባርከነ ሰፊሖ የማኖ። 

መልክአ ቅዱስ ሚካኤል 



ኦ አምላከ ቅዱስ ሚካኤል ዕቀበኒ ወአድኅነኒ እመከራ 
ሥጋ ወነፍስ ሊተ ለ....................................... 
 
 
 
 
 
          ጌታሁን ተሾመ - Getahun Teshome 
         (ኃይለ ገብርኤል) 
                                                       Columbus, OHIO, USA 
                                                         
         bereded62@gmail.com 
         (614)432-5844 

መልክአ ቅዱስ ሚካኤል 


